
   Тәуелсіздік біздің ең басты баға жетпес байлығымыз, ұлттық құндылығымыз. Ата-бабаларымыз осы еркіндік, тәуелсіздік үшін сан ғасырлар бойы шайқасып, аштық көріп, үй бетін көрмей, отбасынан жырақта оңтүстік, солтүстік, шығыс, батысымыздан тұтқиылдан шапқан жауларымызды жайпап жүріп, ұрпағына осындай ұлан – ғасыр аумақты мұра етіп тастап кеткен. Енді, біз осы бабаларымыздың аманатын қастерлеп, әрбір қарыс жерімізді сыртқа бермей, сол күйі өз ұрпақтарымызға тастап, аманаттап кетуіміз керек. Ол біздің басты парызымыз!
   Еліміздің тәуелсіздік алғанына биыл 34 жыл. Бұл атадан келе жатқан ұлы жеңістің жемісі. 1991 жылы 16 желтоқсанда егемендігін алған еліміздің өз президенті, ұлты мен ұлысы, салты мен дәстүрі, мәдениеті мен экономикасы болды. Желтоқсанның желі мен ызғарына қарсы тұрған жастардың жалынды рухы мен ерліктерінің арқасында шаңырағы биік, керегесі кең мемлекет болып қалыптастық. 
«Пай! Пай! Пай! Киелі неткен жер! Батырлар дүрілдеп өткен жер. Тұлпарлар дүбірлеп төккен тер» деп қазақтың ақиық ақыны Мұқағали Мақатаев жырлағандай, бұл өлке нені көрмеді десеңізші?! Ғасыр ағынымен қанды шайқасты да, қой үстінде бозторғай жұмыртқалаған бейбіт өмірді де, өзге мемлекеттердің үстемдік етіп, билік жүргізуін де, бірін-бірі жеуге дейін барған аштық заманды да, табиғаттың дүлей күшін де, бәрін-бәрін көрді, келешек ұрпаққа жетуі үшін тасқа қашап, хатқа қаттап, бәрін мәңгі өшпестей сақтап жазды.
   Қазақ халқының іргесі сөгіліп, бірлігі мен ынтымағы кетпеуі жолында дала заңгерлері Төле би, Қазыбек би, Әйтеке билер тер төкті. «Бірлік бар жерде тірлік бар», «Бірлігі жоғары елді жау алмайды» деген қазақ халқының мақалдары да халқымыздың қашан да жұмыла бірлесіп ел тізгінін өзгеге бермегеніне дәлел бола алды. Сонымен қатар XX ғасыр да ел тағдырына қауіп төндірген кезең болды. Кеңестік билік ел зиялыларын қырып, атып, әйелдері мен балаларын, ұрпағын лагерлерге қамап, қорлады, қырды. 
   Әлихан Бөкейхановтың «Біздің жұрт бостандық, теңдік, құрдастық, саясат ісін ұғынбаса, тарих жолында тезек теріп қалады» деген сөздері қазақтың тәуелсіздікке ұмтылудағы қадамының маңызын ұғындырады. Осындай ұлт жанашырлары Қазақстанды өз билігі өз қолында болатын, ежелден келе жатқан мәдениеті мен салт-дәстүрлері,әдет-ғұрыптары толықтай сақталған мықты, ынтымағы жарасқан, егемен мемлекет ретінде көруді аңсаумен өтті. 
   Тәуелсіздік үшін 1986 жылы көптеген ұлтжанды студент жастарымыз алаңға шығып алысып, жанын қиды. Студент жастарды, ата-аналарын қудалап, оқудан шығарып, қысым көрсетіп, қамап, кейбірін өлтіріп, жандарын алды. 
   Осы бейбіт, тәуелсіз, тыныш, еркін, жаймашуақ өмір сүруіміз сол ата-бабаларымыз бен аға-әпкелеріміздің арқасы. Олар осы өміріміз үшін күресіп, жанын қиып жер астында жатыр. Біз солардың жанымен келген тәуелсіз елде алаңсыз жер бетінде өмір сүріп жатырмыз. 
   Ендігі біздің міндетіміз осы елімізге аянбай еңбек етіп, ғаламдық деңгейдегі білімдер мен ғылымдарды меңгеріп, қызмет ету. Шәкірттерімізді, балаларымызды, ұрпағымызды баулып, бүгініміз бен ертеңіміз, жарқын болашағымыз үшін жан-тәнімізбен, адал қызмет ету. Ұл-қыздарымызды, ұрпағымызды ана тілінде еркін сөйлейтін, салт-дәстүрін,  барлық ұлттық құндылықтарымызды бойына сіңірген, елін-жерін, ұлтын сүйетін, болашағына алаңдайтын, өр мінезді, намысқой, ұлт ертеңіне алаңдайтын кемеңгер тұлғаларды тәрбиелеуіміз керек. Барлық білімдеріміз бен біліктіліктерімізді, дағдыларымызды осы жолда сарп етуіміз қажет. 

